
Die versorger van 'n pasiënt met Alzheimer se Siekte het voortdurend ondersteuning nodig. Die versorging van 'n pasiënt met Alzheimer se Siekte moet nie onderskat word nie.

Iemand wat 'n persoon wat aan Alzheimer se Siekte ly dag-in en dag-uit moet versorg, lewe saam met iemand wat afgestomp voortgaan in 'n wêreld waar feite, name en gebeure weggeraak het.

Dié verwronge wêreld laat die versorger alleen, uitgeput en selfs verstote voel – in afsondering oorgegee.

Die versorger van 'n pasiënt met Alzheimer se Siekte, of dementia, het voortdurend ondersteuning nodig. Dis daarom dat die Alzheimer-assosiasie van Suid-Afrika besondere aandag skenk aan die ondersteuning van versorgers. Volg dié riglyne vir hulp:

Raad vir die versorger:

karinbain@gmail.com?subject=Ek pas jou op

redaksie@jouwereld.co.za

* Verstaan en ken die siekte

Berei jou voor op die veranderinge wat gaan plaasvind tydens die siekte deur kennis in te win oor, en die verloop van, die siekte. Dit sal jou help om meer geduldig teenoor die pasiënt te wees met die besef dat die persoon nie aspris of skoorsoekend is nie.

* Gaan die ander wêreld in

Moenie die pasiënt voortdurend korrigeer nie. Vra vrae oor sy bisarre stellings en gesels saam oor persone wat alreeds oorlede is. Dit sal julle albei se frustrasie verminder. Koester herinneringe van voor die siekte.

* Behou balans

Help jou naasbestaande om so lank as moontlik selfstandig te bly sonder om 'n gevaar vir homself te wees. Tree in sodra daar 'n veiligheidsrisiko is.

* Kry ondersteuning

Vra hulp by familie en vriende om sodoende 'n ruskans te kry. Sluit aan by 'n ondersteuningsgroep sodat jy ander se stories kan hoor. Jy sal dan ook besef dat jy nie alleen is nie, en dat jou gevoelens algemeen by versorgers voorkom. Jy moet jouself ook versorg.

Waak teen depressie en uitputting.

* Delf in hulpbronne

Kry professionele advies by opgeleide persone om jou te help met praktiese, maar tog ook emosionele, pligte – soos bejaarde regsaangeleenthede, "power of attorney", bate-bestuur of die opstel van 'n testament.

* Beheer die omgewing

Skep 'n rustige, positiewe omgewing met min veranderinge en 'n duidelike roetine. Hoë geraasvlakke en wanorde maak die pasiënt angstig en geïrriteerd.

* Kommunikeer effektief

Gee duidelike opdragte wat kort en saaklik is. Let op jou spraaktempo en stemtoon.

* 'n Oop liggaamshouding

Hou jou liggaamstaal positief en ontspanne. As jy gespanne is sal die pasiënt heel moontlik daarop met aggressiwiteit en onsekerheid reageer.

Lees ook Lory Pieterse se boek "Ek het vergeet . . . my lewe saam met Alzheimer's", waar sy haar ervaring deel oor die tydperk toe sy haar man moes oppas.

Gaan soek vir die naaste ondersteuningsgroep by

http://www.alzheimers.org.za

